
අවිජ්ජාපච්චයා සඞ්ඛාරො, සඞ්ඛාරපච්චයාපි අවිජ්ජා; සඞ්ඛාරපච්චයා විඤ්ඤාණං, විඤ්ඤාණපච්චයාපි සඞ්ඛාරො; විඤ්ඤාණපච්චයා නාමං, නාමපච්චයාපි විඤ්ඤාණං; නාමපච්චයා ඵස්සො, ඵස්සපච්චයාපි නාමං; ඵස්සපච්චයා වෙදනා, වෙදනාපච්චයාපි ඵස්සො; වෙදනාපච්චයා තණ්හා, තණ්හාපච්චයාපි වෙදනා; තණ්හාපච්චයා උපාදානං, උපාදානපච්චයාපි තණ්හා; උපාදානපච්චයා භවො, භවපච්චයා ජාති, ජාතිපච්චයා ජරාමරණං. එවමෙතස්ස කෙවලස්ස දුක්ඛක්ඛන්ධස්ස සමුදයො හොති.
අවිජ්ජාපච්චයා සඞ්ඛාරො, සඞ්ඛාරපච්චයාපි අවිජ්ජා; සඞ්ඛාරපච්චයා විඤ්ඤාණං, විඤ්ඤාණපච්චයාපි සඞ්ඛාරො; විඤ්ඤාණපච්චයා නාමරූපං, නාමරූපපච්චයාපි විඤ්ඤාණං; නාමරූපපච්චයා ඡට්ඨායතනං, ඡට්ඨායතනපච්චයාපි නාමරූපං; ඡට්ඨායතනපච්චයා ඵස්සො, ඵස්සපච්චයාපි ඡට්ඨායතනං; ඵස්සපච්චයා වෙදනා, වෙදනාපච්චයාපි ඵස්සො; වෙදනාපච්චයා තණ්හා, තණ්හාපච්චයාපි වෙදනා; තණ්හාපච්චයා උපාදානං, උපාදානපච්චයාපි තණ්හා; උපාදානපච්චයා භවො, භවපච්චයා ජාති, ජාතිපච්චයා ජරාමරණං. එවමෙතස්ස කෙවලස්ස දුක්ඛක්ඛන්ධස්ස සමුදයො හොති.
අවිජ්ජාපච්චයා සඞ්ඛාරො, සඞ්ඛාරපච්චයාපි අවිජ්ජා; සඞ්ඛාරපච්චයා විඤ්ඤාණං, විඤ්ඤාණපච්චයාපි සඞ්ඛාරො; විඤ්ඤාණපච්චයා නාමරූපං, නාමරූපපච්චයාපි විඤ්ඤාණං; නාමරූපපච්චයා සළායතනං, ඡට්ඨායතනපච්චයාපි නාමරූපං; ඡට්ඨායතනපච්චයා ඵස්සො, ඵස්සපච්චයාපි ඡට්ඨායතනං; ඵස්සපච්චයා වෙදනා, වෙදනාපච්චයාපි ඵස්සො; වෙදනාපච්චයා තණ්හා, තණ්හාපච්චයාපි වෙදනා; තණ්හාපච්චයා උපාදානං, උපාදානපච්චයාපි තණ්හා; උපාදානපච්චයා භවො, භවපච්චයා ජාති, ජාතිපච්චයා ජරාමරණං. එවමෙතස්ස කෙවලස්ස දුක්ඛක්ඛන්ධස්ස සමුදයො හොති.

අනනුරූපවිහාරො
52. තත්‌ථ අනනුරූපො නාම අට්‌ඨාරසන්‌නං දොසානං අඤ්‌ඤතරෙන සමන්‌නාගතො. තත්‍රිමෙ අට්‌ඨාරස දොසා – මහත්‌තං, නවත්‌තං, ජිණ්‌ණත්‌තං, පන්‌ථනිස්‌සිතත්‌තං, සොණ්‌ඩී, පණ්‌ණං, පුප්‌ඵං, ඵලං, පත්‌ථනීයතා, නගරසන්‌නිස්‌සිතතා, දාරුසන්‌නිස්‌සිතතා, ඛෙත්‌තසන්‌නිස්‌සිතතා, විසභාගානං පුග්‌ගලානං අත්‌ථිතා, පට්‌ටනසන්‌නිස්‌සිතතා, පච්‌චන්‌තසන්‌නිස්‌සිතතා, රජ්‌ජසීමසන්‌නිස්‌සිතතා, අසප්‌පායතා, කල්‍යාණමිත්‌තානං අලාභොති ඉමෙසං අට්‌ඨාරසන්‌නං දොසානං අඤ්‌ඤතරෙන දොසෙන සමන්‌නාගතො අනනුරූපො නාම. න තත්‌ථ විහාතබ්‌බං.
කස්‌මා? මහාවිහාරෙ තාව බහූ නානාඡන්‌දා සන්‌නිපතන්‌ති, තෙ අඤ්‌ඤමඤ්‌ඤං පටිවිරුද්‌ධතාය වත්‌තං න කරොන්‌ති. බොධියඞ්‌ගණාදීනි අසම්‌මට්‌ඨානෙව හොන්‌ති. අනුපට්‌ඨාපිතං පානීයං පරිභොජනීයං. තත්‍රායං ගොචරගාමෙ පිණ්‌ඩාය චරිස්‌සාමීති පත්‌තචීවරමාදාය නික්‌ඛන්‌තො සචෙ පස්‌සති වත්‌තං වා අකතං පානීයඝටං වා රිත්‌තං, අථානෙන වත්‌තං කාතබ්‌බං හොති, පානීයං උපට්‌ඨාපෙතබ්‌බං. අකරොන්‌තො වත්‌තභෙදෙ දුක්‌කටං ආපජ්‌ජති. කරොන්‌තස්‌ස කාලො අතික්‌කමති, අතිදිවා පවිට්‌ඨො නිට්‌ඨිතාය භික්‌ඛාය කිඤ්‌චි න ලභති. පටිසල්‌ලානගතොපි සාමණෙරදහරභික්‌ඛූනං උච්‌චාසද්‌දෙන සඞ්‌ඝකම්‌මෙහි ච වික්‌ඛිපති. යත්‌ථ පන සබ්‌බං වත්‌තං කතමෙව හොති, අවසෙසාපි ච සඞ්‌ඝට්‌ටනා නත්‌ථි. එවරූපෙ මහාවිහාරෙපි විහාතබ්‌බං.
නවවිහාරෙ බහු නවකම්‌මං හොති, අකරොන්‌තං උජ්‌ඣායන්‌ති. යත්‌ථ පන භික්‌ඛූ එවං වදන්‌ති ‘‘ආයස්‌මා යථාසුඛං සමණධම්‌මං කරොතු, මයං නවකම්‌මං කරිස්‌සාමා’’ති එවරූපෙ විහාතබ්‌බං.
ජිණ්‌ණවිහාරෙ පන බහු පටිජග්‌ගිතබ්‌බං හොති, අන්‌තමසො අත්‌තනො සෙනාසනමත්‌තම්‌පි අප්‌පටිජග්‌ගන්‌තං උජ්‌ඣායන්‌ති, පටිජග්‌ගන්‌තස්‌ස කම්‌මට්‌ඨානං පරිහායති.
පන්‌ථනිස්‌සිතෙ මහාපථවිහාරෙ රත්‌තින්‌දිවං ආගන්‌තුකා සන්‌නිපතන්‌ති. විකාලෙ ආගතානං අත්‌තනො සෙනාසනං දත්‌වා රුක්‌ඛමූලෙ වා පාසාණපිට්‌ඨෙ වා වසිතබ්‌බං හොති. පුනදිවසෙපි එවමෙවාති කම්‌මට්‌ඨානස්‌ස ඔකාසො න හොති. යත්‌ථ පන එවරූපො ආගන්‌තුකසම්‌බාධො න හොති, තත්‌ථ විහාතබ්‌බං.
සොණ්‌ඩී නාම පාසාණපොක්‌ඛරණී හොති, තත්‌ථ පානීයත්‌ථං මහාජනො සමොසරති, නගරවාසීනං රාජකුලූපකත්‌ථෙරානං අන්‌තෙවාසිකා රජනකම්‌මත්‌ථාය ආගච්‌ඡන්‌ති, තෙසං භාජනදාරුදොණිකාදීනි පුච්‌ඡන්‌තානං අසුකෙ ච අසුකෙ ච ඨානෙති දස්‌සෙතබ්‌බානි හොන්‌ති, එවං සබ්‌බකාලම්‌පි නිච්‌චබ්‍යාවටො හොති.
යත්‌ථ නානාවිධං සාකපණ්‌ණං හොති, තත්‌ථස්‌ස කම්‌මට්‌ඨානං ගහෙත්‌වා දිවාවිහාරං නිසින්‌නස්‌සාපි සන්‌තිකෙ සාකහාරිකා ගායමානා පණ්‌ණං උච්‌චිනන්‌තියො විසභාගසද්‌දසඞ්‌ඝට්‌ටනෙන කම්‌මට්‌ඨානන්‌තරායං කරොන්‌ති.
යත්‌ථ පන නානාවිධා මාලාගච්‌ඡා සුපුප්‌ඵිතා හොන්‌ති, තත්‍රාපි තාදිසොයෙව උපද්‌දවො.
යත්‌ථ නානාවිධං අම්‌බජම්‌බුපනසාදිඵලං හොති, තත්‌ථ ඵලත්‌ථිකා ආගන්‌ත්‌වා යාචන්‌ති, අදෙන්‌තස්‌ස කුජ්‌ඣන්‌ති, බලක්‌කාරෙන වා ගණ්‌හන්‌ති, සායන්‌හසමයෙ විහාරමජ්‌ඣෙ චඞ්‌කමන්‌තෙන තෙ දිස්‌වා ‘‘කිං උපාසකා එවං කරොථා’’ති වුත්‌තා යථාරුචි අක්‌කොසන්‌ති. අවාසායපිස්‌ස පරක්‌කමන්‌ති.
පත්‌ථනීයෙ පන ලෙණසම්‌මතෙ දක්‌ඛිණගිරිහත්‌ථිකුච්‌ඡිචෙතියගිරිචිත්‌තලපබ්‌බතසදිසෙ විහාරෙ විහරන්‌තං අයමරහාති සම්‌භාවෙත්‌වා වන්‌දිතුකාමා මනුස්‌සා සමන්‌තා ඔසරන්‌ති, තෙනස්‌ස න ඵාසු හොති, යස්‌ස පන තං සප්‌පායං හොති, තෙන දිවා අඤ්‌ඤත්‍ර ගන්‌ත්‌වා රත්‌තිං වසිතබ්‌බං.
නගරසන්‌නිස්‌සිතෙ විසභාගාරම්‌මණානි ආපාථමාගච්‌ඡන්‌ති, කුම්‌භදාසියොපි ඝටෙහි නිඝංසන්‌තියො ගච්‌ඡන්‌ති, ඔක්‌කමිත්‌වා මග්‌ගං න දෙන්‌ති, ඉස්‌සරමනුස්‌සාපි විහාරමජ්‌ඣෙ සාණිං පරික්‌ඛිපිත්‌වා නිසීදන්‌ති.
දාරුසන්‌නිස්‌සයෙ පන යත්‌ථ කට්‌ඨානි ච දබ්‌බුපකරණරුක්‌ඛා ච සන්‌ති, තත්‌ථ කට්‌ඨහාරිකා පුබ්‌බෙ වුත්‌තසාකපුප්‌ඵහාරිකා විය අඵාසුං කරොන්‌ති, විහාරෙ රුක්‌ඛා සන්‌ති, තෙ ඡින්‌දිත්‌වා ඝරානි කරිස්‌සාමාති මනුස්‌සා ආගන්‌ත්‌වා ඡින්‌දන්‌ති. සචෙ සායන්‌හසමයං පධානඝරා නික්‌ඛමිත්‌වා විහාරමජ්‌ඣෙ චඞ්‌කමන්‌තො තෙ දිස්‌වා ‘‘කිං උපාසකා එවං කරොථා’’ති වදති, යථාරුචි අක්‌කොසන්‌ති, අවාසායපිස්‌ස පරක්‌කමන්‌ති.
යො පන ඛෙත්‌තසන්‌නිස්‌සිතො හොති සමන්‌තා ඛෙත්‌තෙහි පරිවාරිතො, තත්‌ථ මනුස්‌සා විහාරමජ්‌ඣෙයෙව ඛලං කත්‌වා ධඤ්‌ඤං මද්‌දන්‌ති, පමුඛෙසු සයන්‌ති, අඤ්‌ඤම්‌පි බහුං අඵාසුං කරොන්‌ති. යත්‍රාපි මහාසඞ්‌ඝභොගො හොති, ආරාමිකා කුලානං ගාවො රුන්‌ධන්‌ති, උදකවාරං පටිසෙධෙන්‌ති, මනුස්‌සා වීහිසීසං ගහෙත්‌වා ‘‘පස්‌සථ තුම්‌හාකං ආරාමිකානං කම්‌ම’’න්‌ති සඞ්‌ඝස්‌ස දස්‌සෙන්‌ති. තෙන තෙන කාරණෙන රාජරාජමහාමත්‌තානං ඝරද්‌වාරං ගන්‌තබ්‌බං හොති, අයම්‌පි ඛෙත්‌තසන්‌නිස්‌සිතෙනෙව සඞ්‌ගහිතො.
විසභාගානං පුග්‌ගලානං අත්‌ථිතාති යත්‌ථ අඤ්‌ඤමඤ්‌ඤං විසභාගවෙරී භික්‌ඛූ විහරන්‌ති, යෙ කලහං කරොන්‌තා මා, භන්‌තෙ, එවං කරොථාති වාරියමානා එතස්‌ස පංසුකූලිකස්‌ස ආගතකාලතො පට්‌ඨාය නට්‌ඨාම්‌හාති වත්‌තාරො භවන්‌ති.
යොපි උදකපට්‌ටනං වා ථලපට්‌ටනං වා නිස්‌සිතො හොති, තත්‌ථ අභිණ්‌හං නාවාහි ච සත්‌ථෙහි ච ආගතමනුස්‌සා ඔකාසං දෙථ, පානීයං දෙථ, ලොණං දෙථාති ඝට්‌ටයන්‌තා අඵාසුං කරොන්‌ති.
පච්‌චන්‌තසන්‌නිස්‌සිතෙ පන මනුස්‌සා බුද්‌ධාදීසු අප්‌පසන්‌නා හොන්‌ති.
රජ්‌ජසීමසන්‌නිස්‌සිතෙ රාජභයං හොති. තඤ්‌හි පදෙසං එකො රාජා න මය්‌හං වසෙ වත්‌තතීති පහරති, ඉතරොපි න මය්‌හං වසෙ වත්‌තතීති. තත්‍රායං භික්‌ඛු කදාචි ඉමස්‌ස රඤ්‌ඤො විජිතෙ විචරති, කදාචි එතස්‌ස. අථ නං ‘‘චරපුරිසො අය’’න්‌ති මඤ්‌ඤමානා අනයබ්‍යසනං පාපෙන්‌ති.
අසප්‌පායතාති විසභාගරූපාදිආරම්‌මණසමොසරණෙන වා අමනුස්‌සපරිග්‌ගහිතතාය වා අසප්‌පායතා. තත්‍රිදං වත්‌ථු. එකො කිර ථෙරො අරඤ්‌ඤෙ වසති. අථස්‌ස එකා යක්‌ඛිනී පණ්‌ණසාලද්‌වාරෙ ඨත්‌වා ගායි. සො නික්‌ඛමිත්‌වා ද්‌වාරෙ අට්‌ඨාසි, සා ගන්‌ත්‌වා චඞ්‌කමනසීසෙ ගායි. ථෙරො චඞ්‌කමනසීසං අගමාසි. සා සතපොරිසෙ පපාතෙ ඨත්‌වා ගායි. ථෙරො පටිනිවත්‌ති. අථ නං සා වෙගෙනාගන්‌ත්‌වා ගහෙත්‌වා ‘‘මයා, භන්‌තෙ, න එකො න ද්‌වෙ තුම්‌හාදිසා ඛාදිතා’’ති ආහ.
කල්‍යාණමිත්‌තානං අලාභොති යත්‌ථ න සක්‌කා හොති ආචරියං වා ආචරියසමං වා උපජ්‌ඣායං වා උපජ්‌ඣායසමං වා කල්‍යාණමිත්‌තං ලද්‌ධුං. තත්‌ථ සො කල්‍යාණමිත්‌තානං අලාභො මහාදොසොයෙවාති ඉම

